
 

 Na osnovu člana 106. Zakona o visokom obrazovanju („Službene novine 

Tuzlanskog kantona“ broj 7/16, 10/16) i člana 53. Statuta Visoke škole za finansije i 

računovodstvo FINra Tuzla, na 9. sjednici održanoj 04.10.2017. godine Senat Visoke 

škole za finansije i računovodstvo FINra Tuzla, donosi: 

 

 

PRAVILNIK  

O NAČINU POLAGANJA ISPITA I OCJENJIVANJU STUDENATA 

NA VISOKOJ ŠKOLI ZA FINANSIJE I RAČUNOVODSTVO FINra TUZLA 

 

 

Član 1. 

Ovim Pravilnikom uređuje se način polaganja ispita i ocjenjivanje studenata na Visokoj 

školi za finansije i računovodstvo FINra Tuzla. 

 

Član 2. 
(1) Oblici provjere znanja studenta mogu biti pismeni, usmeni i praktični.  

(2) Rezultati pismenog dijela ispita moraju biti objavljeni u roku od sedam dana od dana 

održavanja ispita uz obavezno oglašavanje termina u kojem student može izvršiti uvid u svoj 

rad.  

(3) Rezultati usmenog dijela ispita objavljuju se odmah nakon završetka istog.  

(4) Svi oblici provjere znanja su javni.  

(5) Student može biti opterećen polaganjem najviše jednog ispita u istom danu.  

(6) Predmetni nastavnik ne može vršiti provjeru znanja na završnom ispitu u prisustvu 

samo jednog studenta. 

 

Član 3. 

(1) Za redovne studente konačna (ukupna) ocjena studenta na predmetu sastoji se od: 

- predispitnih obaveza, najmanje 50 %, 

- završnog ispita, najviše 50%. 

(2) Način bodovanja svake od predispitnih obaveza određen je syllabusom predmeta.  

(3) Za vanredne studente konačna (ukupna) ocjena se u cjelini sastoji od znanja 

pokazanog na završnom ispitu.  

(4) Izuzetak od prethodnog stava ovog člana jesu vanredni studenti koji pohađaju 

redovnu nastavu i ostvaruju bodove ispunjavanjem neke od ili svih predispitnih obaveza. 

Po tom osnovu im se umanjuje ukupan broj bodova koje moraju ostvariti na završnom 

ispitu, a uračunavaju bodovi ostvareni po osnovu predispitnih obaveza. 

(5) Ako student za predviđene aktivnosti i provjere znanja tokom semestra osvoji broj 

bodova koji zadovoljava kriterije za prolaznu ocjenu nije obavezan izaći na završni ispit. 

 

Član 4.  

(1) Znanje i rad studenata provjerava se i ocjenjuje tokom nastave o čemu se vodi 

evidencija na način utvrđen odlukom Senata, a konačna ocjena se utvrđuje na ispitu. 

(2)  Provjera znanja se vrši dodjeljivanjem bodova za svaki oblik aktivnosti i provjere 

znanja u toku semestra, kao i na završnom ispitu, na kojem se utvrđuje konačna ocjena. 



(3) Izbor metode ispitivanja zavisi od predmeta i oblasti kojoj pripada (testovi, 

seminari, eseji, debate, pismeni ispit, usmeni ispit). Uspješnost studenta u savladavanju 

pojedinog predmeta se kontinuirano prati tokom nastave i izražava sa bodovima. 

(4) Zadaci predviđeni za individualan rad studenata (seminarski, projekti i drugo) 

moraju biti ravnomjerno raspoređeni u toku semestra. Ukupan obim ovih zadataka mora 

biti usaglašen sa opterećenjem predviđenim silabusom predmeta. 

 

Član 5. 

(1) Konačan uspjeh studenta nakon svih predviđenih oblika provjere znanja, 

vrednuje se i ocjenjuje sistemom uporedivim sa ECTS skalom ocjenjivanja kako slijedi:  

a) 10 (A) - izuzetan uspjeh bez grešaka ili sa neznatnim greškama, nosi 95-100 

bodova;  

b) 9 (B) - iznad prosjeka, sa ponekom greškom, nosi 85-94 bodova;  

c) 8 (C) - prosječan, sa primjetnim greškama, nosi 75-84 bodova;  

d) 7 (D) - općenito dobar, ali sa značajnijim nedostacima, nosi 65-74 bodova;  

e) 6 (E) - zadovoljava minimalne kriterije, nosi 54-64 bodova;  

f) 5 (F, FX) - ne zadovoljava minimalne kriterije, manje od 54 boda.  

(2) Ocjena iz stava (1) tačka e) je najniža prolazna ocjena 

 

Član 6. 

(1) Provjera znanja se organizira u terminima utvrđenim za izvođenje nastave iz 

predmeta iz kojih je predviđena provjera znanja. 

(2) Ispiti se obavljaju po završetku predavanja, vježbi i drugih oblika nastavnog rada 

nakon ovjere semestra. 

(3) Na Visokoj školi FINra postoje ispitni rokovi, i to u: 

 januar/februar (zimski semestar, dva termina, završni i popravni završnog); 

 april (zimski i ljetni semestar, jedan ispitni termin sa mogućnošću polaganja 

najviše dva ispita) 

 juni/juli (ljetni semestar, dva termina, završni i popravni završnog ); 

 septembar (zimski i ljetni semestar, dva termina, završni i popravni završnog). 

(4)  Vremenski razmak između dva ispitna termina iz istog predmeta je najmanje 14 

dana. 

(5) U slučaju da se ukaže potreba za organiziranjem dodatnih ispitnih termina, odluku 

o tome, isključivo na zahtjev studenata, donosi Senat. 

(6) U dodatno odobrenim ispitnim rokovima, može se organizirati samo jedan ispitni 

termin. 

(7) Raspored polaganja ispita stavlja se na oglasnu ploču Visoke škole, najmanje 

sedam dana prije početka zakonom utvrđenih ispitnih rokova (za prvi termin), a pri 

sastavljanju rasporeda mora se voditi računa da student istog dana može polagati ispit 

samo iz jednog predmeta. 

(8) Nakon završetka ispitnog roka, nastavnik je obavezan u roku od 7 dana, objaviti 

rezultate ispita na oglasnoj ploči, pojedinačno za svakog studenta. 

(9) Student ima pravo prigovora na postignuti uspjeh na ispitu kroz mogućnost uvida 

u svoj rad i konsultacije sa predmetnim nastavnikom. 

(10) Poslije tri neuspjela polaganja istog ispita student može, na vlastiti zahtjev, 

polagati ispit pred ispitnom komisijom, po proceduri i na način utvrđen Zakonom. 

 

 



Član 7. 

Nastavnik je dužan da se prilikom ocjenjivanja studenata pridržava sljedećih standarda: 

(1) ocjenjivanje mora biti objektivno i nepristrasno, bez bilo kakve diskriminacije, 

(2) nastavnik se pridržava jasnih i unaprijed poznatih kriterijuma ocjenjivanja koji su 

sadržani u nastavnom planu i programu na predmetu 

(3) nastavnik ima iste kriterijume u svim ispitnim rokovima  

(4) provjere znanja studenata tokom nastave kao i na završnom ispitu realizuju se u 

unaprijed određenim terminima,. 

 

Član 8. 
Pravilnik se objavljuje danom donošenja, a stupa na snagu osmog dana od dana 

objavljivanja. 

